
   Пĕлетĕп сан ятна кăна,

Веçех ыйтса ĕлкĕреймерĕм.

Уй-шухăшна тата чунна

Юратупа эп кĕреймерĕм.



Куратпăр пĕр-пĕрне сайра,

Сăмах хушма пит вăтанатăп.

Сана курсассăн урамра

Асфальт çинче те такăнатăп.



Ăçта пурнатăн? Мĕн ĕçре?

Кампа пĕрле утса çӳретĕн?

Кампа эс çуллахи ире

Çак кунсенче кĕтсе илетĕн?



Мĕнле хăват, мĕнле магнит

Сан еннелле ялан туртать-ши?

Пĕлес килет-çке, чун савни:

Ăçта-ха сан килӳ ларать-ши?



Пĕр мăшăр куç — çут çăлтăрсем

Вут-хĕм сапса çунаççĕ камшăн?

Асра халь çук ытти хĕрсем,

Пуçра пĕр сăн — чĕре çунтармăш.



Анчах çитет кун пек чăтса.

Çыру урлах сана калатăп,

Чĕре çумне алла тытса:

«Сана саватăп. Юрататăп!»

  